
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
১৬
দারোগার দপ্তর, ৭৪ম সংখ্যা।




দারোগা সাহেব এই কথা ক্রমে ওস্মানের পিতার কর্ণগোচর পর্য্যন্ত করাইলেন; তাহাতেও তাঁহার কোনরূপ সুফল ফলিল না। ওস॥মানের পিতা এ বিষয়ে কোনরূপে দারোগা সাহেবকে সাহায্যও করিলেন না।

 এই সকল কারণে দারোগা সাহেবের প্রচণ্ড ক্রোধের সামান্যমাত্রও উপশম হইল না। কিরূপে তিনি ওস্মান ও তাঁহার পিতাকে ইহার প্রতিশোধ দিতে পারিবেন, তাহার চেষ্টাতেই দিনরাত্রি অতিবাহিত করিতে লাগিলেন, এবং অনবরত প্রতিশোধের সুযোগ অনুসন্ধান করিয়া বেড়াইতে লাগিলেন।

 এইরূপে ক্রমে এক বৎসর অতিবাহিত হইয়া গেল। এই এক বৎসরের মধ্যে দারোগা সাহেব সেই সুন্দরীর আশা পরিত্যাগ করিতে পারিলেন না, বা প্রতিহিংসার প্রবল চিন্তাকেও হৃদয় হইতে তাড়িত করিতে সমর্থ হইলেন না।

 এইরূপে আরও কিছু দিবস অতিবাহিত হইয়া গেল। একদিবস প্রাতঃকালে দারোগা সাহেব থানায় বসিয়া আছেন, এরূপ সময়ে একটী লোক গিয়া থানায় উপস্থিত হইল, ও কাঁদিতে কাঁদিতে দারোগার সম্মুখীন হইয়া কহিল, “ধর্ম্মাবতার। আপনি আমাকে এই বিপদ হইতে রক্ষা করুন। আপনি রক্ষা না করিলে, আর কেহই আমাকে রক্ষা করিতে পারিবে না।

 দারোগা। কি হইয়াছে?

 আগন্তুক। ওস্মান আমার সর্ব্বনাশ করিয়াছে।

 দারোগা। ওস্মান! কোন ওস্মান, গোফুর খাঁর পুত্র ওস্মান?

